Meddwl am Marc


Marc Pennod 14  adnodau 66-72  

Pedr yn gwadu ei fod yn nabod Iesu.

Unwaith eto mae Iesu eisiau dweud wrthon ni mai pobl gyffredin oedd ei ddisgyblion ac nid rhyw fath o ‘super heroes.’  Doedd Pedr ddim yn berffaith er iddo fod cymaint yng nghwmni Iesu. Dydyn ni ddim yn berffaith chwaith. 

Cwestiwn: Beth ydyn ni’n ddweud pan fydd rhywun yn gofyn i ni os ydyn ni’n  bobl sy’n perthyn i Iesu? Oes rheswm gan bobl i feddwl ein bod ni’n perthyn iddo o gwbl? Ydy’r ffordd ydyn ni’n siarad neu’n ymddwyn yn dweud ein bod yn perthyn i Iesu?

· Darllenwch Marc pennod 14 adnodau 27-31 eto i weld beth addawodd Pedr i Iesu.

Roedd Pedr yn falch ac yn ymffrostio yn yr hyn roedd e’n gallu ei wneud.  A fyddai gan Pedr yr un balchder yn ei hunan ar ôl gwadu Iesu? Oedd Iesu’n dal i fedru ei ddefnyddio er iddo ei wadu?  Oedd hi’n rhwyddach i Iesu ddefnyddio Pedr pan oedd Pedr yn teimlo’n wan neu pan oedd e’n falch ac yn ymffrostio yn ei hunan?

· Pan ddywedodd y forwyn ei fod “gyda’r Nasaread Iesu yna” (adn 67) roedd Pedr yn dilyn Iesu o bell.  Efallai nad ydyn ni fel Pedr yn gwadu Iesu gyda’n geiriau, ond ydy hi’n bosib ein bod yn ei wadu trwy’r pethau ydyn ni’n eu gwneud ac wrth hynny yn troi ein cefn ar Iesu?

· Beth sy’n digwydd yr ail a’r trydydd tro wrth i  Pedr wadu Iesu?

“Dyma Pedr yn dechrau ______  a _______.”

ac mae’n dweud hefyd:

“Dw i ddim yn _____ y dyn yma dych chi’n sôn amdano” (adn 71)

Cwestiwn: Wrth droi cefn ar Iesu am y tro cyntaf ydy Pedr yn gwneud pethau’n anoddach i’w hun?  Mae’n symud o ddweud nad yw’n nabod Iesu i regi a melltithio.  Ai dyna fyddwn ni’n ei wneud hefyd? Gwrthod Iesu unwaith a ffeindio ein hunain yn ei wrthod mewn ffordd fwy difrifol yr ail waith.

Beth mae Pedr yn ei wneud ar ôl iddo wadu Iesu?

“Torrodd i lawr a ____  _____”

· Ydy Iesu’n maddau iddo?

· Ydy e’n pwyntio bys ato ac yn ei wrthod?

· Ydy e’n gwneud hwyl am ei ben ac yn ei wawdio?

Beth ydyn ni’n wneud pan fo pobl yn ein siomi ni go iawn? Beth mae Iesu’n dweud wrthon ni ei fod e’n ei wneud?

ADNOD I’W CHOFIO:   Ioan 3:16   Dyma ateb Iesu.

Gweddi: Diolch am garu Pedr oedd yn dy wadu.  Diolch am ein caru ni gyda’r fath gariad na allwn ni fyth mo’i ddeall.  Diolch nad oes amodau i dy  gariad. Amen. 

